
Аннотация. Ушбу мақола ХIХ асрнинг иккинчи ярми – ХХ аср бошларида Туркистон ўлкасида 
фаолият юритган илмий жамиятлар тарихини ўрганилишига бағишланган. Мақолада Туркистон генерал-
губернаторлигида илмий жамиятларнинг пайдо бўлиши ва фаолиятига доир маълумотлар тарихий 
асарлар ҳамда архив манбалари орқали таҳлил қилинган. Шунингдек, Ўзбекистон Миллий архивидаги 
илмий жамиятларга тегишли архив фондлари ҳужжатларининг Россия империяси, совет даври ҳамда 
мустақиллик йилларида олиб борилган илмий изланишлар учун аҳамияти ёритилган. Шу билан бирган 
Туркистон илмий жамиятлари фондларидаги Россия империясининг ўлкада мустамлакачилик сиёсатини 
олиб боришдаги воситачилиги акс этган марказий ҳукумат ва маҳаллий идораларнинг ҳужжатлари 
илмий адабиётлар билан қиёсий таҳлил қилинган. 

 Аннотация. Данная статья посвящена изучению истории научных обществ, действовавших на 
территории Туркестана во второй половине XIX – начале XX веков. В статье анализируется информация о 
возникновении и деятельности научных обществ в Туркестанском генерал-губернаторстве, которая была 
изучена с помощью исторических трудов и архивных источников. Также подчеркивается значение 
документов архивных фондов, принадлежащих научным обществам в Национальном архиве Узбекистана, 
для научных исследований, проведенных в годы Российской империи, Советского периода и в годы 
независимости. В то же время документы центрального правительства и местных органов власти, 
отражавшие посредничество Российской империи в проведении колониальной политики в стране в 
фондах Туркестанских научных обществ, были подвергнуты сравнительному анализу с научной 
литературой. 

Кириш. Туркистон замини турли олимларнинг муҳим тадқиқот объекти бўлиб 

келган. Хусусан, ХИХ аср иккинчи ярми–ХХ аср бошларида Туркистонда рус ва хорижий 

тадқиқотчилар фаолият юритган бўлиб, уларнинг фаолияти натижасида кўплаб 

тарихий тадқиқотлар олиб борилган. Ўлкада олиб борилган дастлабки бу турдаги 

тадқиқотлар ҳозирги кунда тарих учун алоҳида аҳамиятлидир. Айнан ушбу тадқиқотлар 

яхлит тизимли шаклда, тарихшунослик нуқтайи назаридан таҳлил этиш, 

тизимлаштириш замонавий тарих фани олдида турган долзарб вазифалардан биридир. 

Адабиётлар таҳлили ва методология. Туркистон генерал-губернаторлигидаги 

илмий жамиятларнинг фаолияти натижасида вужудга келган архив фондлари 

ҳужжатшунослик ва архив манбашунослиги нуқтайи назаридан бугунги кунгача яхлит, 

алоҳида илмий тадқиқот сифатида тадқиқ этилмаган. Шунга қарамай илмий 

жамиятларнинг тарихи турли даврларда тадқиқотчилар диққат эътиборида бўлган. 

Хусусан, ХИХ аср иккинчи ярми – ХХИ асрлар тарихий адабиётларида ўз аксини топади. 

Ушбу тадқиқотларнинг аксариятида Ўзбекистон миллий архивида сақланувчи 

фондлардан фойдаланганлиги ва архив ҳужжатларининг тавсифи келтирилади. Бундан 

келиб чиқиб, мавзуга оид тадқиқотларни яратилиш даврига кўра уч гуруҳга бўлиш 

мумкин: 

биринчи гуруҳ – Россия империяси даврида яратилган тадқиқотлар; 

иккинчи гуруҳ – совет даврида ёзилган тадқиқотлар; 

учинчи гуруҳ – мустақиллик йилларидаги илмий изланишлар. 

Биринчи гуруҳга кирувчи адабиётлардан бири ўлка амалдорлари ва тўгарак аъзо-

котиби Н.С. Ликошин қаламига мансуб, ўлкада археология ҳаваскорлари тўгараги 

фаолиятини бошлагунга қадар олиб борилган археологик тадқиқотлар тавсифи 

келтирилган “Очерки археологических изысканий в Туркестанском крае до учреждения 

Туркестанского Кружка любителей археологии” [1] номли асари бўлиб, ушбу асар 

муаллиф томонидан тўгаракнинг 1896 йил 1 апрелдаги йиғилишида маруза қилинган 

ва “Среднеазиатский вестник” журналининг июль ва сентябрь нашрида чоп этилган [2].  

Яна бир тадқиқот А.И. Добросмысловнинг Тошкентга бағишланган асари бўлиб, 

Туркистонда фаолият олиб борган илмий жамиятлар тарихига алоҳида эътибор 

қаратган. А.И. Добросмыслов Ўрта Осий илмий жамияти ҳақида қуйидаги фикрларни 

билдиради: “Ўрта Осиё жамияти 1871 йилда ташкил топган Жамият мақсади Ўрта 

Осиёнинг тарихи, географияси, этнографияси, статистика, қазилма бойликлари, савдо 

ва саноати ҳақида маълумотларни йиғиш, таҳлил қилиш ва оммалаштиришдан иборат 

эди” [3]. Архив фондлари таҳлилига кўра, Ўрта Осиё илмий жамияти 1869 йилда ташкил 

топган [4] ва жамиятнинг биринчи йиғилиши 1869 йил ноябрь ойида бўлиб ўтган [5]. 

Архив ҳужжатларидаги ушбу маълумотлар Б.В. Лунин ва Ж.Ҳ. Исмоиловалар 

тадқиқотларида ҳам ўз аксини топган [6].  

А.И. Добросмыслов тадқиқотларида жамиятнинг 1871 йилдаги маблағи 840 рубль 

бўлиб, шундан 590 рубль аъзолик бадали ва 250 рубль хайриялардан иборат бўлганлиги 

қайд этилган. Тадқиқотчи шунингдек, ўз асарида жамиятнинг қисқа давр фаолият 

юритганлигни таъкидлайди ва буни жамиятнинг фаол аъзоларидан бири Н.Ф. 

Петровскийнинг Тошкентдан кетиши билан изоҳлайди [7]. Ҳақиқатдан ҳам жамият 

1872 йилгача фаолият юритган бўлиб, Туркистондаги илмий жамиятлар тарихи бўйича 

йирик тадқиқот олиб борган тарихшунос Б.В. Лунин ҳам ўз тадқиқотида бу борадаги А.И. 

Добросмысловнинг фикрини тасдиқлайди [8]. 

Яна бир тадқиқотчи Д.Л. Ивановнинг илмий ишлари жамият тарихини ёритишда 

муҳим аҳамият касб этади. Жамият фаолияти ҳақида тадқиқотчи Д.Л. Ивановнинг 

тушунтиришича, Тошкентда Ўрта Осиё илмий жамиятидан олдин ҳам Императорлик 

Табиатшунослик, антропология ва этнография ҳаваскорлари жамиятининг Туркистон 

бўлими бўлган. Ушбу жамият йиғилишлари генерал-губернатор уйида ташкил этилиб, 

баъзилар бу ҳолатда эркин фикр билдира олмаганлар. Натижада, бир гуруҳ шахслар 

расмий маъмурият органи сифатидаги жамиятдан ажралиб чиқиши тарафдори 

бўлишган, аммо тадқиқотларда эса бу жамият (Ўрта Осий илмий жамияти– А.Н.) 

тўлақонли равишда ўз вазифасини бажара олмади деб маълумот берилади [9]. 

Туркистон археология ҳаваскорлари тўгараги ҳақида А.И. Добросмислов, Н.П. 

Остроумов ва В.В. Бартолд ташаббуси билан очилган бу тўгарак низоми 1895 йили 31 

октябрда тасдиқлангани ва ўз фаолиятини 11 декабрдан бошлаганлигини таъкидлайди. 

Тўгарак аъзолари сони 20 дан 40 гача бўлиши, унинг маблағлари йилига аъзолик 

бадаллари ва генерал-губернатор томонидан тақдим этиладиган нафақа билан бирга 

200 рубль ҳамда Ўрта Осиёни ўрганиш рус қўмитаси маблағлари ҳисобидан 400 рублдан 

иборат эканлиги таъкидланади.  

Туркистон қишлоқ хўжалиги жамияти ҳақида фикр билдирар экан муаллиф ҳақли 

равишда жамият тарихини дастлабки даврини Императорлик рус боғдорчилик 

жамиятининг ўлка бўлими сифатида 1885 йил 16 январда ташкил топиши давридан 

ёритади. Бўлимнинг тузилишида Н.Н, Касянов, И.И. Краузе ва Л.И. Кватс фаол хизмат 

қилишганлигини таъкидлаб ўтади. Шунингдек, тадқиқотчи жамиятнинг кўргазмалар 

ташкил этиши борасидаги фаолияти, унинг белгиланган фаолият доирасидан чиқиши 

натижасида 1895 йилда янги Низомни қабул қилиниши ҳақида маълумотлар келтирган. 

Жамият фаолиятини батафсил ёритар экан, муаллиф 1906 йилдан бошлаб ўлкада ягона 

Туркистон қишлоқ хўжалиги журнали фаолият юритгани ҳақида ҳам маълумот берган.  

Яна бир тадқиқотчи, И.Л. Яворский Ўрта Осиё, хусусан Туркистонни географик 

нуқтайи назаридан таҳлил этар экан “илмий тадқиқот қилиш асосида Ўрта Осиё 25 йил 

ичида номаълумликдан жуда яхши ўрганилган ҳудудга айланди. Ҳозирги вақтда бу юрт 

ҳақида маълумотлар камлиги билан эмас, аксинча уларнинг бой ва турли туманлиги 

билан тўқнаш келамиз” [10] деб маълумот берган. Муаллиф бу билан ўлкада кўплаб 

тарихий тадқиқотлар олиб борилганлиги, натижада маданий ёдгорликлар 

аниқланганини назарда тутади. 

Академик В.В. Бартолд тадқиқотлари ҳам жамият тарихини ўрганишда муҳим 

аҳамият касб этади. У Ўрта Осиёнинг ўрганилиши ҳақида қуйидагиларни ёзиб 

қолдиради: “Туркистон генерал-губернаторлиги ташкил топгандан сўнг, кўп вақт ўтмай 

илмий фаолият ҳам бошлаб юборилган. Ўлкани ўрганишдан асосий мақсад географик, 

табиий, статистик муносабатларни билишдир. Аҳоли ва унинг ўтмишдаги аҳволи ҳам 

муҳимдир” [11]. Ушбу маълумотдан кўриниб турибдики ташкил этилган илмий 

жамиятлар аввало ўлкада Россия империяси давлатчилигини тарғиб этиш ва 

мустаҳкамлаш воситаси сифатида вужудга келган. Рус ҳукуматининг ўлкадаги 

маъмурий бошқаруви ҳам Ўрта Осиё ҳақида иложи борича тезроқ илмий маълумотларга 

эга бўлишга қизиқарди. Бундан кўзланган асосий мақсад унинг ер ости ва усти 

бойликлари жойлашган манзиллар ҳақида батафсил маълумотга эга бўлиш ва у ерларга 

ҳарбий ҳаракатларни бошлаш бўлган. 

Туркистон археология ҳаваскорлари тўгараги фаолияти В.В. Бартолд, Н.С. 

Ликошин ва бошқа замондошлари асарларида тадқиқ этилган. 

В.В. Бартолд ўзининг “Новое научное общество в Ташкенте (Тошкентдаги янги 

илмий жамият)” номли мақоласида Туркистон археология ҳаваскорлари тўгарагининг 

ташкил этилишига бағишланган, унда бундай жамиятлар Империянинг бошқа 

шаҳарларида ҳам мавжудлиги ва маҳаллий кучларни бу ишга жалб этилиши Археология 

комиссияси томонидан қўллаб-қувватланишини таъкидлаб ўтади [12].  

Ўрта Осиё ҳудудида фаолият олиб борган илмий жамиятлар тарихи бўйича 

тарихшунос Б.В. Луниннинг фикрича, Ўрта Осиёдаги илмий жамиятлар фаолияти 

ўлкадаги маданий бойликларни Россия империяси томонидан ўзлаштиришида 

аҳамиятга эга бўлган. Ушбу илмий жамиятлар томонидан йиғилган фактик 

материаллар замонавий тадқиқотлар учун ҳам катта қизиқиш уйғотади. 

Бу даврда ҳали ўлкада илмий марказлар шаклланмаганлиги ва ушбу жамиятлар 

ҳали фаолиятини тўхтатмаганлиги туфайли уларни илмий ютуқлари ёки фаолияти 

натижаларини баҳоловчи тизимли иш амалга оширилмаганлигини таъкидлаш лозим. 

Совет даврида илмий тадқиқот марказларини кўпайиши, Олий ўқув юртларининг 

вужудга келиши ва уларда илмий тадқиқотлар кўламини кенгайиши натижасида 

Туркистонда фаолият юритган илмий жамиятларнинг тарихи кенг кўламда ўрганила 

бошланди. Хусусан, уларни тадқиқ этиш бир нечта йўналишларда ва турли фан соҳалари 

доирасида олиб борилди. Уларни қуйидаги тадқиқот йўналишларига ажратиш мумкин: 

1. Илмий жамиятлар тарихига оид тадқиқотлар; 

2. Фан соҳаларини ривожланиши тарихига оид тадқиқотлар; 

3. Турли олимлар фаолиятига оид тадқиқотлар. 

Муҳокама Совет йилларида яратилган тарихшунослик ишларини таҳлил этар 

эканмиз, жамиятнинг маданий тараққиётида алоҳида ўрин эгаллаган, тарих фани 

ривожланишига катта ҳисса қўшган илмий муассасалар тарихига эътибор 

қаратилганлигини кузатамиз. Л.С. Берг ўз тадқиқотларида ўлкани географик жиҳатдан 

ўрганилиши ва унда илмий жамиятларнинг ўрни ҳақида бир қанча маълумотлар 

келтириб ўтади [13]. Хусусан, ИРГЖнинг юз йиллик фаолиятига бағишланган 

тадқиқотида ўлкада географик тадқиқотларни олиб борилиши ва бунда ИРГЖ 

Туркистон бўлимининг ўрни ва роли ҳақида фикр юритган. Ушбу бўлимининг очилиши 

ва дастлабки фаолиятида В.Ф. Ошаниннинг ҳиссаси катта бўлганлигини эътироф этган 

тадқиқотчи ўлкада олиб борилган тадқиқотлар ва айниқса Орол денгизини 

ўрганилишига доир тадқиқотларга баҳо берган. 

Г.Д. Алексеева ва Г.И. Желтовалар ўз асарларида 20–30 йиллар Ўзбекистонда 

илмий-тарихий муассасаларнинг шаклланиши ва ривожланиши масалаларига 

тўхталдилар [14]. Ушбу тадқиқот Ўрта Осиёдаги илмий тадқиқот муассасаларининг 

шаклланишига асос бўлиб, айнан Туркистон генерал-губернаторлик давридаги илмий 

жамиятлар фаолияти келтирилган. 

Императорлик рус география жамияти Туркистондаги бўлими тарихи совет 

даври тадқиқотчиларидан З.Н. Донсова, Б.В. Лунин, В.А. Шишкин, И.М. Мўминов А. 

Азатян ва бошқалар томонидан тадқиқ этилган.  

Бу борада Б.В. Луниннинг мустамлака даври Туркистонда фан, таълим, илмий 

жамиятлар тарихига бағишланган асарларида қимматли маълумотлар берилганлигини 

таъкидлаш зарур. Айнан совет йилларида Ўрта Осиёда тарихшунослик фани асосчиси ва 

Россия туркистоншунослиги билимдони Б.В. Луниннинг мавзу тарихшунослигига оид 

бир қатор тадқиқотлари яратилди. Жуда катта миқёсдаги архив манбалари, адабиётлар 

ва хотираларни жалб қилган ҳолда Б.В. Лунин Туркистон тарихи, унда фаолият юритган 

дастлабки илмий жамиятлар ва уларнинг аъзолари фаолиятига доир турли 

масалаларни тадқиқ қилган. Қолаверса, у томонидан ўлкада фаолият юритган рус 

шарқшунослигининг академик ва амалий йўналишлари намоёндалари ҳақида 

биобиблиографик маълумот йиғиб, уларнинг илмий фаолиятига тарихшунослик 

нуқтайи назаридан баҳо берилди. Маълумки, жамият ижтимоий тафаккурининг 

шаклланишида бу соҳа вакилларининг хизматлари алоҳида саналади. Ҳар бир 

профессионал ўз тақдирини ўзи яшаган давр ва унда содир бўлган воқеликлар билан 

чамбарчас боғлайди. ХХ асрнинг машҳур кишиларининг ижодий ва ҳаётий 

биографиясини яратишдаги дастлабки уринишни Б.В. Лунин амалга оширди. Улар 

ҳақидаги комплекс маълумотлар унинг йирик асари бўлган “Библиографические 

очерки. О деятелях общественных наук Узбекистана” китобидан жой олган [15]. Б.В. 

Луниннинг тадқиқотлари кейинги давр тадқиқотчилари учун тарихшунослик базасига 

айланди. Бу тадқиқотлари асосан ҳозирда Ўзбекистон Миллий архивида сақланувчи 

ҳужжатлар асосида ёзилган бўлиб, уларнинг аксарияти Борис Владимирович томонидан 

илк маротаба илмий муомалага киритилган. 

Олим томонидан тузилган ва 1974–1977 йилларда нашр этилган 

биобиблиографик очерклар тарихшунослик соҳасида алоҳида ўринга эга бўлди. Унда 

300 дан ортиқ, тақдири Ўзбекистон билан боғланган ижтимоий фан соҳаси 

вакилларининг таржимаи ҳоллари билан бир қаторда, ҳар бир олимнинг нашр этилган 

ишлари ва улар ҳақида маълумот берилган илмий адабиётлар тизимли равишда 

китобхонга тақдим этилди. Бу эса Ўзбекистон маданияти тарихшунослиги ривожига 

ғоятда қимматли ҳисса бўлиб қўшилди [16]. 

Хусусан, Императорлик Шарқшунослик жамиятининг Тошкент бўлими тарихини 

тадқиқ этилишига тўхталар экан, тарихшунос Б.В. Лунин: “Шарқшунослик жамияти 

Тошкент бўлими тақдири ҳам туркистоншунослик билан шуғулланган бошқа 

жамиятларга ўхшаш бўлган у умуман унутилган бўлиб, жамият ҳақидаги адабиётлар 

фақатгина маълумотлар билан чегараланган” [17], деб таъкидлайди. 

Мустақиллик йилларидаги тадқиқотлар аввалги изланишлардан фарқ қилиб, 

уларда фикрлар турфалиги, объективлиги намоён бўлади. Бу тадқиқотларда ўзгача 

илмий-назарий даража, кўплаб тарихий ҳужжатлардан фойдаланилганлик кузатилади. 

Аввалги давр адабиётларида архив ҳужжатларининг баъзи қисми 

махфийлаштирилганлиги ва тадқиқотчилар учун эркин муомалада бўлмаганлиги 

мавзуни тўла қонли ёритиш имконини бермаган бўлса, 1991 йилдан сўнг кўплаб архив 

фондларини махфийликдан чиқарилиши уларни кўплаб тадқиқотчилар томонидан 

илмий муомалага киритилишига имкон берди. Ушбу даврда Ўзбекистон ва хорижда 

яратилган тадқиқотларни қуйидаги гуруҳларга ажратиш мумкин: 

1. Илмий жамиятларнинг фондларини тадқиқ этишга бағишланган тадқиқотлар; 

2. Илмий жамиятлар фаолиятини ёритувчи изланишлар; 

3. Фан соҳаларини ривожланиши тарихига оид тадқиқотлар. 

Узоқ йиллар Ўрта Осиё ва Ўзбекистонда тарих фанининг институционал 

шаклланиши, ХИХ охири–ХХ аср бошларида Туркистонда тарих фани ҳолатини тадқиқ 

этган тарихшунос В.А. Германовнинг бир қатор ишлари бевосита Туркистон генерал-

губернаторлигида фаолият олиб борган илмий жамиятлар ва уларнинг илмий меросини 

тадқиқ этишга бағишланган. Айнан, Туркистон археология ҳаваскорлари тўгараги ва 

ўлкадаги бошқа илмий жамиятларнинг тарихий йўналишдаги фаолиятини ёритувчи 

махсус тадқиқотларни ёзиш жараёнида муаллиф ушбу жамиятларнинг архив 

фондларидан фаол тарзда фойдаланганлигини эътироф этиш лозим. Хусусан, В.А. 

Германов ўзининг мустамлака давр тарихчилари фаолиятига бағишланган тадқиқотида 

ўлкада фаолият юритган илмий жамиятлар фаолиятини ҳам тарихшунослик нуқтайи 

назаридан таҳлил этган [18]. 

Тошкентнинг “Янги шаҳар” қисмининг мустамлака давридаги тарихини тадқиқ 

этган Ж. Исмоилова ҳам ўз тадқиқотида ўлкада фаолият юритган илмий жамиятлар 

тарихига тўхталиб ўтади. Архив манбаларини ўз тадқиқотига жалб қилган ҳолда 

муаллиф жамиятларнинг таркиби, уларда маҳаллий аҳоли вакилларини иштироки каби 

масалаларга эътибор қаратган [19]. 

Тадқиқотчи Н.А. Мустафаева ўз монографиясида илмий жамиятлар фаолиятини 

қуйидагича баҳолайди: “Мустамлака маъмурияти туб аҳолининг диний ва маиший 

ҳаёти билан боғлиқ назарий ҳамда амалий танишувга эришиш, мусулмон диний 

идоралари фаолиятини тўлиқ ўрганиш мақсадида Ислом динига оид кўпгина 

манбаларни рус тилига таржима қилиш ишларини амалга оширди. Бу ишлар маҳаллий 

тилни чуқур билган Н.И. Гродеков, М.А. Терентев, В.П. Наливкин, Н. Лыкошин, А. Кунн ва 

бошқа рус шарқшунос олимлар томонидан бажарилган. Аммо бу қимматли адабиётлар 

маъмуриятдаги мансабдорларни у даражада қизиқтирган эмас” [20].  

Тадқиқотчи З.А. Саидбобоев ўзининг “Европада Ўрта Осиёга оид тарихий-

картографик маълумотлар” номли монографиясида Туркистон генерал-

губернаторлигида фаолият юритган илмий жамиятларнинг архив фондлари асосида 

ўлка картографиясига оид тадқиқотларни таҳлил этади. Хусусан, ишда ўлкада фаолият 

юритган Императорлик рус география жамиятининг Туркистон бўлими ва унда кўп 

йиллар фаолият юритган П.К. Залесскийнинг ўлка картографиясини ривожланишига 

қўшган ҳиссаси ҳақида батафсил маълумот беради [21]. 

Ф. Шомукарамова архив ҳужжатлари асосида Туркистон археология ҳаваскорлари 

тўгараги фаолиятига оид муаммоларга тўхталиб ўтган. Хусусан, Ўзбекистон Миллий 

архиви И-71 фонди ҳужжатлари асосида тўгарак фаолиятининг илмий, амалий ва 

молиявий ҳаётини тадқиқ этган [22]. 

Илмий жамиятларнинг фаолиятига доир тадқиқот олиб борган тарихчи, О.Г. 

Пуговкина И-69 фондини манбашунослик нуқтайи назаридан батафсил таҳлил этган 

бўлиб, фонд таркибидаги ҳужжатларни мазмунига кўра олти гуруҳга туркумлаштирган 

[23]. 

Хулоса. Хулоса қилиб айтганда, Туркистон замини жуда қадимдан тарихчи 

олимларнинг муҳим тадқиқот объекти бўлиб келган. ХИХ аср иккинчи ярми – ХХ аср 

бошларида Туркистонда рус ва хорижий тадқиқотчилар илмий изланишлар олиб борган 

бўлиб, уларнинг фаолияти натижасида кўплаб тарихий тадқиқотлар ва манбавий 

аҳамиятдаги маълумотлар вужудга келган. Хусусан, Туркистонда фаолият юритган 

илмий жамиятларнинг ўлкада олиб борган илмий изланишлари ҳақида маълумот 

берувчи ҳужжатлар Ўзбекистон Миллий архивида сақланади. Мақолада Туркистон 

генерал-губернаторлигида илмий жамиятларнинг пайдо бўлиши ва фаолиятига доир 

маълумотлар тарихий асарлар ҳамда архив манбалари ёрдамида ўрганилган.  

Туркистонда фаолият олиб борган илмий жамиятлар тарихи тадқиқ этилган 

илмий адабиётларнинг даври бўйича ажратилган гуруҳлардан Совет даври 

тадқиқотлари ва мустақиллик йилларидаги изланишларда бевосита ушбу 

жамиятларнинг архив фондлари тадқиқот доирасига тарихшунослик сифатида 

тортилган [24]. Айрим тадқиқотларда манбавий туркумлаштириш масалаларига 

эътибор қаратилган. Жамиятлар фаолиятини ўрганишда архив ҳужжатларидан 

фойдаланилган, лекин тадқиқотлар ҳужжатшунослик, архившунослик нуқтайи 

назаридан тадқиқ этилмаган.  

Тадқиқотчилар асарларидаги фикр-хулосалар ва архив ҳужжатларидаги 

маълумотларни таҳлил қилиш орқали ўлкада олиб борилган мустамлакачилик 

сиёсатининг қанчалик бажарилишини кўриш мумкин. Илмий жамиятлар ўлкани 

ўрганиб тадқиқ қилиш орқали Россия империяси учун керакли маълумотларни жўнатиб 

турганлиги тадқиқ этилган фондлардаги архив ҳужжатларида ҳам номоён бўлади. 

